Geroni: serrada de su progetu SOGLOBE

Is pipius e pipias de is iscolas primarias de Geroni e Nuragus martis a mengianu, su 13 de maju, ant
pigau parti a un‘atobiu arricu e prenu de emotzionis. In preséntzia de is insinniantis insoru, de una
bona parti de is famillias e de sa comunidadi arribbada a cumpartziri s'esperiéntzia, ant presentau su
progetu SOGLOBE, finantziau de sa Regioni Sardigna e portau ananti de su CEAS de Geroni,
arrexonendi a pitzus de tematicas de grandu importu po su benidori. Sa chistioni de fundu est istada
s'Agenda ONU 2030 po s'isvilupu sustenibili e territoriali, prus che totu is 17 punnas de s'/Agenda
po su benidori sustenibili, chi is studentis ant ammostau a su publicu cun s'agiudu de cartellonis
pintaus.

In totu su progetu, in prus de is iscolas primarias chi ant pigau parti a s'atobiu de martis, ddui fuant
interessaus fintzas is pipius e pipias de s'infantzia, duncas de duus annus e mesu a ses annus, € is
classis de is iscolas médias e superioris, onniunu pighendi parti cun atividadis diferentis e
cunformas a sa fascia de edadi de referimentu: is primus, infantzia e primaria, ant traballau totus
impari po ndi pesai unu libbureddu chi at a éssiri imprentau in 400 copias e chistionat de
s'estintzioni de su megalodonte arrosa. Movendi de su studiu de custu tema, is piciocheddus de is
iscolas medias ant fatu unu murale in s'afaciada de su PARC, agiudaus de Alessio Zucca e Daniele
Gregorini. Is mannus invécias ant fatu atobius ghiaus de s'assotziu TDM 2000 a pitzus de sa
sustenibilidadi.

Totu su progetu SOGLOBE punnat a favoressiri su cambiamentu culturali chi at a serbiri po parai
fronti a sa transitzioni bofia de s'’Agenda 2030 e cunténnia in is Strategias Regionalis de sa
Sardigna, po médiu de sa créscida de sa cusciéntzia favoréssia de s'istrutzioni e sa formatzioni de is
piciocheddus. S'educatzioni, difatis, non podit essiri prus unu passagiu de connosciéntzias ma in
tempus de oi ndi depit pesai totu una filera de cumpeténtzias chi podint permitiri a totus de torrai a
pentzai totu su connotu, cumpartendi valoris comunus, bivendi in citadinantzia globali, arrexonendi
de istili de vida e de impatu sotziali, ambientali e economicu de is sceberus chi faeus onnia dia.



